
[A3r] Car sans ce vivre ne pourroit
Nul vray amant qui aymeroit
Dames de cueur loyallement
Sans penser en mal nullement.
Amours les vrays amantz faict vivre
Par l’esperance qu’i leur livre,
Car l’esperance les conforte
Et le vray talent leur apporte
De leurs cueurs à martyre offrir.
Esperance les faict souffrir
Les maulx dont on ne scet le compte
Pour la joye qui les surmonte,
Si vouldroye doresnavant
Le dieu d’Amours entierement
Craindre, servir, aymer, querir,
Honnerer, doubter, requerir,
Qu’il me vueille joye donner
De mes amours et consoler,
Car point n’a soubz le firmament
Plus belle ne plus advenant
Qu’est celle en qui j’ay mon cueur mis.
À la servir me suis submis
Comme à elle bien appartient,
En elle tout bien se contient,
Tout honneur et toute beaulté;

